
Pennod 10
Llif arian 

Dywedir yn aml mewn busnes mai ‘arian yw’r meistr’. Mae hyn oherwydd mai arian, yn y tymor byr o leiaf, 
yw’r ased pwysicaf y gall busnes ei gael. Heb arian, ni all gweithwyr na chyflenwyr gael eu talu, felly bydd 
y busnes yn sefyll yn ei unfan. Arian yw’r olew ym mheiriant y busnes ac mae rhagolwg llif arian yn dweud 
wrthym faint o arian y mae disgwyl iddo fod ar gael i’r busnes.

Mae adroddiad rhagolwg llif arian yn dangos y llifoedd arian disgwyliedig i mewn ac allan o fusnes dros 
gyfnod masnachu yn y dyfodol agos – e.e. yn y chwe mis neu’r flwyddyn nesaf. 

Mae rhagolwg llif arian yn rhagfynegi faint o arian sydd ar gael, neu a fydd ar gael, mewn busnes, neu faint 
o arian fydd ei angen i gynnal busnes.

Mae’r rhagolwg llif arian yn cynnwys tair rhan:

• derbyniadau/incwm;
• treuliau;
• gweddillion.

I gael darlun o beth sy’n cael ei gynnwys mewn adroddiad llif arian, byddwn yn archwilio adroddiad rhagolwg 
llif arian Good Wood Trading. Mae Good Wood yn unig fasnachwr sydd newydd sefydlu busnes yn cynhyrchu 
dodrefn pren i’r ardd. Bydd yr eitemau sy’n cael eu gwneud yn cael eu gwerthu trwy arddangosfeydd garddio, 
ac i ganolfannau garddio lleol ar sail credyd. Mae’r adroddiad llif arian disgwyliedig ar gyfer y chwe mis cyntaf 
o fasnachu i’w weld isod.

Adroddiad llif arian disgwyliedig ar gyfer Good Wood

Discuss Ionawr Chwefror Mawrth Ebrill Mai Mehefin

Derbyniadau £ £ £ £ £ £

Gwerthiannau 
arian parod

600 1200 1750 2300 2600 3000

Taliadau dyledwyr 0 600 850 1300 1490 1430

Cyfanswm y 
derbyniadau

600 1800 2600 3600 4090 4430

Treuliau

Deunyddiau crai 970 1200 1350 1380 1670 1500

Cyflogau 800 800 800 900 900 900

Ad-daliadau 
benthyciadau

220 220 220 220 220 220

Trethi 40 40 40 40 40 40

Trydan 60 60 60 100 100 100

Teithio 80 80 150 150 150 150

Amrywion 130 80 80 80 80 80

Costau 
arddangosfeydd

150 150 250 250 300 300

Cyfanswm y 
treuliau

2450 2630 2950 3120 3460 3290

Llif arian net –1850 –830 –350 480 630 1140

Gweddill agoriadol 750 –1100 –1930 –2280 –1800 –1170

+/– Llif arian net –1850 –830 –350 480 630 1140

Gweddill terfynol –1100 –1930 –2280 –1800 –1170 –30

Rhannau o’r rhagolwg llif arian

Derbyniadau

Derbyniadau yw’r incwm y mae busnes yn ei gael am werthu nwyddau neu ddarparu gwasanaethau. 
Hwn yw’r llif arian i mewn i fusnes. Ar gyfer Good Wood, mae wedi’i isrannu’n werthiannau arian parod a 
thaliadau dyledwyr.

Ionawr Chwefror Mawrth

Derbyniadau £ £ £

Gwerthiannau arian 
parod

600 1200 1750

Taliadau dyledwyr 0 600 850

Cyfanswm y 
derbyniadau

600 1800 2600

Mae gwerthiannau arian parod yn cael eu creu pan fydd rhywbeth yn cael ei werthu ac mae’r taliad yn cael 
ei wneud ar unwaith. Gall y taliad hwn fod trwy arian parod neu gardiau debyd a chredyd. Ym mhob un o’r 
achosion hyn, mae’r arian ar gael i’r busnes ei ddefnyddio ar unwaith.

Mae taliadau dyledwyr yn digwydd oherwydd bod llawer o fusnesau’n gwerthu nwyddau ar gredyd – efallai 
na fydd rhaid talu am y nwyddau am 30 diwrnod neu fwy. Pan fydd nwyddau’n cael eu gwerthu ar gredyd, 
mae dyledwr yn cael ei greu. Dim ond pan fydd y taliad yn cael ei wneud y byddwn yn rhoi’r derbyniadau o’r 
gwerthiannau hyn.

Mae’r holl daliadau sy’n cael eu derbyn gan fusnes o fewn y cyfnod amser yn cael eu galw’n gyfanswm y 
derbyniadau.

Treuliau

O dan dreuliau neu wariant, mae’r holl arian y mae busnes yn ei wario mewn cyfnod amser yn cael ei 
ddangos. Dyma’r arian sy’n llifo allan o’r busnes. Mae llawer o fathau gwahanol o wariant – mae rhai o’r 
mathau mwyaf cyffredin yn cael eu dangos yma.

Mewn llif arian, mae treuliau busnes yn cael eu dadansoddi er mwyn i ni weld ble yn union mae’r arian yn 
mynd. Ym mis Ionawr, bydd Good Wood yn gwario £800 ar gyflogau, £60 ar drydan ac ati. Mae’r rhain i gyd 
yn enghreifftiau o arian yn llifo allan o fusnes.

Cyfanswm y treuliau yw cyfanswm yr holl gategorïau gwariant ar gyfer y cyfnod amser. Ar gyfer Good Wood, 
cyfanswm y gwariant disgwyliedig ar gyfer mis Ionawr yw £2450. Mae hyn yn golygu bod disgwyl i gyfanswm 
yr arian sy’n llifo allan o’r busnes fod yn £2450.

Treuliau Ionawr Chwefror

Deunyddiau crai 970 1200

Cyflogau 800 800

Ad-daliadau benthyciadau 220 220

Trethi 40 40

Trydan 60 60

Teithio 80 80

Amrywion 130 80

Costau arddangosfeydd 150 150

Cyfanswm y treuliau 2450 2630

Cyfrifo llif arian net

Fel yr eglurwyd uchod, cyfanswm y derbyniadau yw cyfanswm y llif arian i mewn i’r busnes, a chyfanswm y 
treuliau yw cyfanswm y gwariant y busnes.

Mae llif arian net yn cael ei gyfrifo trwy dynnu cyfanswm y treuliau o gyfanswm y derbyniadau. Os yw’r 
derbyniadau yn fwy na’r treuliau, yna mae’r ffigur hwn yn bositif (+): os yw’r treuliau’n fwy na’r derbyniadau, 
yna mae’r llif arian net yn negatif (–).

Ionawr Mehefin

Cyfanswm y derbyniadau 600 Cyfanswm y derbyniadau 4430

Cyfanswm y treuliau 2450 Cyfanswm y treuliau 3290

Llif arian net –1850 Llif arian net 1140

Gweddillion terfynol

Ar ôl iddo gael ei gyfrifo, gall y llif arian net gael ei ddefnyddio i gael y gweddill terfynol ar gyfer y cyfnod. I 
ddod o hyd i’r gweddill terfynol, os yw’r llif arian net yn negatif, rydym yn ei ddidynnu o’r gweddill agoriadol, 
neu os yw’n ffigur positif, rydym yn ychwanegu’r llif arian net at y gweddill agoriadol. Y gweddill agoriadol 
yw’r swm arian sydd ar gael ar ddechrau’r cyfnod.  

Ionawr Chwefror Mawrth

Gweddill agoriadol 750 –1100 –1930

+/– Llif arian net –1850 –830 –350

Gweddill terfynol –1100 –1930 –2280

Gweddill terfynol: ar gyfer mis Ionawr, mae gweddill terfynol o –£1100, h.y. prinder arian disgwyliedig o 
£1100. Cafodd hyn ei gyfrifo trwy dynnu’r llif arian net –£1850 o’r gweddill agoriadol £750. Daw’r gweddill 
terfynol ar gyfer un mis neu gyfnod yn weddill agoriadol ar gyfer y mis neu’r cyfnod nesaf.

Yn yr achos hwn, daw’r gweddill terfynol ar gyfer mis Ionawr, sef –£1100, yn weddill agoriadol ar gyfer mis 
Chwefror.

Problemau gyda rhagolygon llif arian

Mae adroddiadau rhagolygon llif arian yn rhagfynegi’r llifoedd arian tebygol i mewn ac allan o fusnes. Byddan 
nhw wedi’u seilio ar brofiad blaenorol (pan fydd gan y busnes hanes blaenorol o fasnachu), tueddiadau 
economaidd ac ariannol cyfredol a rhai tebygol y dyfodol, ynghyd â gwybodaeth a dealltwriaeth y rheolwyr/
perchenogion a chynlluniau’r busnes ar gyfer y dyfodol.

Fel gyda phob rhagolwg, y pellaf rydym yn edrych at y dyfodol, lleiaf yw’r sicrwydd sydd gennym. 
Oherwydd hyn, ac oherwydd bod busnesau’n gweithredu mewn byd lle mae ffasiynau’n newid, yr hinsawdd 
economaidd yn newid a chystadleuaeth yn newid, gall adroddiad llif arian gwirioneddol busnes fod yn 
wahanol iawn i’w ragolwg llif arian.

Rhesymau nodweddiadol ar gyfer problemau gyda rhagolygon llif arian

Nid yw gwerthiannau ar y lefel ddisgwyliedig

Mwy/llai o gystadleuaeth
Twf/dirywiad economaidd

Patrymau gwario defnyddwyr yn newid/ffasiynau’n 
newid 

Dylanwad y Llywodraeth e.e. trethi uwch neu is.

Cynnydd mewn costau

Cost deunyddiau crai yn cynyddu
 Lefel chwyddiant uwch na’r disgwyl

Cynnydd mewn cyfraddau llog
Costau llafur uwch.

Ffactorau mewnol

Rhagolygon cychwynnol gwael o incwm a gwariant
Taliad hwyr gan ddyledwr

Cyllidebu gwael a diffyg rheolaeth dros wario.

www

Rhagolygon llif arian
http://bit.ly/1XusiB3

Defnyddio rhagolwg llif arian

Dylai pob busnes fonitro llif arian ac archwilio unrhyw wahaniaethau rhwng ffigurau gwirioneddol a ffigurau 
rhagolygon. Bydd hyn eu galluogi i gymryd camau gweithredu cyn i argyfwng busnes go iawn godi. Wrth 
ennill profiad o reoli a monitro llif arian, bydd perchenogion a rheolwyr busnesau’n gallu gwella cywirdeb eu 
rhagolygon. Mae’r rhagolwg llif arian yn cael ei ddefnyddio i ddweud wrthym a yw’r busnes yn debygol o fod 
â digon o arian yn dod i mewn i dalu ei holl dreuliau hefyd. Os bydd y rhagolwg llif arian yn dweud wrthym 
bod y busnes yn annhebygol o fod â digon o arian yn dod i mewn i dalu costau, yna mae’n rhaid i’r busnes 
drefnu i gael y swm arian sydd ei angen. Efallai mai’r dull mwyaf poblogaidd o ariannu prinder arian yw cael 
benthyg arian gan fanc (allanol), a gall y benthyca hwn fod ar ffurf benthyciad neu orddrafft. Fodd bynnag, 
mae dulliau ariannu eraill, ac mae gan bob un ohonynt ran bwysig i’w chwarae.

Felly beth sy’n digwydd pan fydd angen arian, neu hylifedd, ar fusnes? Hyd yn hyn, rydym wedi cyfeirio at 
arian yn unig, ond y ffaith yw ein bod yn siarad am hylifedd busnes. Mae hylifedd yn mesur argaeledd cyfalaf 
gweithio. Os bydd rheolwyr busnes yn dweud bod ganddyn nhw broblem hylifedd neu gyfalaf gweithio, mae 
hyn yn golygu eu bod nhw’n cael trafferth bodloni eu holl orchmynion gwariant nawr neu yn y dyfodol agos. 
Mewn geiriau eraill, nid oes ganddyn nhw ddigon o arian mewn llaw, neu nid ydyn nhw’n disgwyl i ddigon o 
arian fod yn llifo i mewn i’r busnes ac ni allan nhw drosi digon o asedau’n arian yn y tymor byr i allu talu eu 
holl filiau. Mae hyn yn bwysig, oherwydd nad oes angen i fusnesau gadw digon o arian mewn llaw i fodloni 
gwariant tebygol yn y dyfodol bob tro (mewn gwirionedd, yn anaml iawn mae hyn yn digwydd). Fodd bynnag, 
mae’n rhaid iddyn nhw wneud yn siŵr bod digon o ‘asedau hylifol’ ar gael er mwyn rheoli’r llif arian yn 
effeithiol. Felly, os ydyn nhw’n rhagweld prinder arian, beth all rheolwyr/perchenogion ei wneud?

Atebion i brinder arian disgwyliedig

• Cynyddu derbyniadau – mae’n llawer haws dweud na gwneud. Efallai y bydd busnes yn ceisio codi 
prisiau, ond mae hyn yn debygol o leihau’r galw. Fel arall, mae’n bosibl dod o hyd i ddulliau dosbarthu 
(mannau gwerthu) newydd; ond yn y tymor byr, bydd hyn yn cynyddu costau a bydd y sefyllfa â’r llif 
arian yn gwaethygu.

• Lleihau costau – yn aml, mae cyflogau’n gost fawr. Bydd lleihau nifer y staff yn lleihau costau, ond bydd 
hyn yn effeithio ar allgynnyrch neu’r gwasanaeth sy’n cael ei ddarparu. Mae chwilio am gyflenwyr 
rhatach yn gwneud synnwyr, ond gallai hyn effeithio ar ansawdd.

• Gohirio taliadau – os oes gan y busnes gredydwyr, yna bydd gohirio taliadau yn gwella’r llif arian ar y 
pryd. Fodd bynnag, gallai hyn arwain at oedi wrth ddosbarthu, codi llog ar ddyledion, yn ogystal â galw 
am dalu wrth dderbyn wrth gyflenwi yn y dyfodol. 

• Cyllid ychwanegol – gallai hyn fod yn chwistrelliad newydd o gyfalaf gan y perchennog, neu fenthyciad 
busnes efallai. Fodd bynnag, os oes disgwyl i’r llif arian fod yn wael, mae’n annhebygol y bydd yn bosibl 
cael benthyciadau. Efallai y bydd gan fuddsoddwyr allanol ddiddordeb, ond nid ydyn nhw’n debygol 
o weithredu’n gyflym a bydd arnyn nhw eisiau cyfran o’r busnes. Mae gorddrafft yn bosibl os oes gan 
y busnes hanes da o reoli’u cyfrif gyda’r banc. Yn olaf, gall defnyddio gwasanaeth ffactorio anfonebau 
ddod â thaliadau credydwyr ymlaen, ond mae costau cysylltiedig a bydd darparu’r gwasanaeth yn 
dibynnu ar ansawdd dyledwyr a hanes masnachu.

www

Torri costau
http://bit.ly/1VYwWaV

Cynyddu derbyniadau
http://bit.ly/27rIx6i

Manteision paratoi rhagolwg llif arian

• Bydd rhagolwg llif arian cywir yn galluogi busnes i gael syniad clir o sut mae’n perfformio (er nad yw’n
rhoi adroddiad cywir o broffidioldeb), a sut mae’n debygol o berfformio yn y dyfodol.

• Mae’r rhagolwg yn galluogi rheolwyr i allu nodi amseroedd pan allai fod angen cyllid ychwanegol ar y
busnes, fel pan fydd yr arian sy’n llifo allan yn fwy na’r arian sy’n llifo i mewn.

• Yn ogystal, mae modd nodi a datrys anghysondebau mewn perfformiad yn y dyfodol.
• Hefyd, pan fydd llif arian positif mawr yn cael ei ragweld, gall busnesau gynllunio sut i ddefnyddio’r

arian hwn ymlaen llaw – efallai trwy fuddsoddi neu dalu dyledion.

Cyfyngiadau defnyddio rhagolwg llif arian 

•  Mae llunio rhagolygon llif arian yn cymryd amser rheolwyr a all gael ei ddefnyddio’n fwy cynhyrchiol i
gwblhau tasgau eraill yn y busnes.

•  Mae angen i ragolygon llif arian fod yn gywir i fod â gwerth: gallai hyn fod yn arbennig o anodd ei
gyflawni os nad oes gan y busnes lawer o hanes masnachu, os o gwbl, i seilio’r rhagolwg llif arian arno.

• Po hiraf yw’r raddfa amser, y lleiaf cywir y mae’r rhagolwg yn debygol o fod.
•  Gall chwyddiant effeithio ar gywirdeb ffigurau.
•  Mae angen i ragolygon llif arian gael eu monitro i fod yn ddefnyddiol yn barhaus.

Themâu ar gyfer trafodaeth

Beth yw adroddiad llif arian? – Ffilm Tiwtorialau Buddsoddi MoneyWeek 

https://www.youtube.com/watch?v=GkGdlgX3xYI

Beth yw’r gwahaniaeth rhwng adroddiad llif arian a rhagolwg llif arian?

Eglurwch pam y gall rhagolygon llif arian fod yn frasamcan yn unig ambell waith.

Disgrifiwch ddulliau o ddatrys problemau tymor byr gyda llif arian. Oes unrhyw anfanteision i’r dulliau hyn?

Sut gall busnes wella ei lif arian yn y tymor hir?

Trafodwch y gosodiad canlynol: ‘Mae treulio amser ac ymdrech yn llunio rhagolygon llif arian yn wastraff 
amser llwyr.’


